
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

চতুর্থ পরিচ্ছেদ।

 কিয়ৎকাল বিশ্রাম করিয়া, ও, টোডায় কোন নূতন উপদ্রব নাই অবগত হইয়া, এবং, হইবারও সম্ভাবনা নাই বুঝিয়া, পৃথ্বীরাজ তারাকে সম্বোধন করিয়া বলিলেন, চলুন, আপনার প্রস্তাবানুসারে গিয়া আমরা স্বয়ং সুরতন্ মহাশয়কে যবন পরাজয়ের শুভ সংবাদ দি। তারা সম্মত হইলেন এবং পৃথ্বীরাজের সমভিব্যাহারে বেডনোরে যাত্রা করিলেন। যাইতে যাইতে পথি মধ্যে কতই কি শোভা সন্দর্শন করিতে লাগিলেন। অটবী সকল কি সুন্দর শোভাই ধারণ করিয়াছে দেখিলেন। নানা প্রকার বনপুষ্প বিকসিত হইয়া সৌরভে চতুর্দ্দিক আমোদিত করিতেছে। আর বৃক্ষে বৃক্ষে কত রকমের সুদৃশ্য পক্ষী সকল কলরব করিতেছে। তাহাদের মধুর সঙ্গীত সকল কর্ণকুহরে প্রবেশ করিয়া শরীর জুড়াইতেছে। এইরূপ অপূর্ব্ব মনোহর পদার্থ সকল দেখিতে দেখিতে তাঁহারা বেডনোরে আসিয়া পৌঁছিলেন। তারা আসিতেছেন শুনিয়া নগরের আবাল বৃদ্ধ বনিতা সকলেই তাঁহাকে দেখিতে লোলুপ হইল। তারা সকলকে যথা বিহিত অভিবাদন করিয়া পৃথ্বীরাজের সহিত যাইয়া রাও সুরতনকে করযোড়ে প্রণাম করিলেন এবং যথাযথ সমর বৃত্তান্ত জয় লাভ পর্য্যন্ত সকল বর্ণন করিলেন। শুনিয়া রাজা সস্নেহে উঠিয়া উভয়ের চিবুক ধারণ করিয়া শিরঃঘ্রাণ করিলেন।

	        এই পাতাটি অন্য কোনো ভাষায় উপলব্ধ নয়।

				 এই পাতা শেষ সম্পাদিত হয়েছে ১৫:৫৪টার সময়, ৭ এপ্রিল ২০২৩ তারিখে।
	বিষয়বস্তু CC BY-SA 4.0-এর আওতায় প্রকাশিত যদি না অন্য কিছু নির্ধারিত থাকে।

